
elementlari va qurilmalari
05.01.07 – Matematik modellashtirish
05.01.11 – Raqamli texnologiyalar va sun’iy intellekt
05.02.00 – Mashinasozlik va mashinashunoslik

Maʼlumot uchun, ОАК 

iqtisodiyot” jurnali ro‘yxatga kiritilgan.

5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Ushbu maqola O‘zbekiston Respublikasining aholini ijtimoiy himoya qilish tizimida institutsional hamkorlikning 
o‘ziga xos jihatlarini tahlil qiladi. Unda idoraviy, xalqaro va raqamli hamkorlik turlari ko‘rib chiqilgan bo‘lib, mahalla tizimi, 
xalqaro tashkilotlar ishtiroki hamda raqamlashtirish jarayonlari kabi o‘ziga xos elementlar ta’kidlangan. Adabiyotlar va 
statistik ma’lumotlar asosida tizimning kuchli va zaif tomonlari baholangan hamda takomillashtirish bo‘yicha takliflar ilgari 
surilgan. Maqola ijtimoiy himoya tizimini rivojlantirishda institutsional hamkorlikning o‘rni va ahamiyatini yoritadi.

Kalit so‘zlar: ijtimoiy himoya, institutsional hamkorlik, mahalla tizimi, raqamlashtirish, xalqaro sheriklik, kambag‘allikni 
kamaytirish.
Abstract. This article analyzes the specific aspects of institutional cooperation in the social protection system of the 
population in the Republic of Uzbekistan. It examines types of inter-agency, international, and digital cooperation, 
emphasizing unique elements such as the mahalla system, involvement of international organizations, and digitalization. 
Based on literature and statistical data, the strengths and weaknesses of the system are evaluated, and recommendations 
are provided. The article highlights the role of institutional cooperation in improving the social protection system.

Keywords: social protection, institutional cooperation, mahalla system, digitalization, international partnership, poverty 
reduction.
Аннотация. В данной статье анализируются специфические аспекты институционального сотрудничества в 
системе социальной защиты населения Республики Узбекистан. Рассматриваются виды внутриведомственного, 
международного и цифрового сотрудничества, с акцентом на такие уникальные элементы, как система махалли, 
участие международных организаций и цифровизация. На основе литературы и статистических данных 
оцениваются сильные и слабые стороны системы, а также предлагаются рекомендации. Статья освещает роль 
институционального сотрудничества в совершенствовании системы социальной защиты.

Ключевые слова: социальная защита, институциональное сотрудничество, система махалли, цифровизация, 
международное партнерство, снижение бедности.

K I R I S H
O‘zbekiston Respublikasida aholini ijtimoiy himoya qilish tizimi mamlakatning ijtimoiy-iqtisodiy 

rivojlanishining muhim tarkibiy qismi hisoblanadi. So‘nggi yillarda mamlakatda amalga oshirilayotgan islohotlar 
doirasida ijtimoiy himoya tizimini takomillashtirish, uning samaradorligini oshirish va aholining keng qatlamlarini 
qamrab olish bo‘yicha muhim choralar ko‘rilmoqda. Ayniqsa, institutsional hamkorlik masalasi ushbu tizimning 
rivojlanishida markaziy o‘rin egallaydi. Institutsional hamkorlik deganda davlat organlari, xalqaro tashkilotlar, 
nodavlat tashkilotlar hamda mahalliy jamoalar o‘rtasidagi o‘zaro hamkorlik tushuniladi. Bu esa ijtimoiy himoya 
dasturlarini samarali amalga oshirishga xizmat qiladi.

Dunyo mamlakatlari tajribasida aholini ijtimoiy himoya qilishda davlatning moliyaviy siyosati muhim rol 
o‘ynashi ko‘plab ilmiy xulosalarda o‘z aksini topgan. Davlat o‘zining ijtimoiy siyosatini amalga oshirishda 
davlat budjeti mablag‘laridan foydalanish bilan bir qatorda, mablag‘larni taqsimlashda turli institutsional 
imkoniyatlardan foydalanadi. Bunda davlat moliyasi tizimida ijtimoiy himoya uchun ajratilayotgan mablag‘larni 
manzilli ravishda aholining ehtiyojmand qatlamlariga yetkazish muhim ahamiyat kasb etadi.

Davlat ijtimoiy himoyani moliyalashtirishda bir qator hamkorlik yo‘nalishlarini amalga oshiradi. Bunda 
davlat muassasalari nodavlat tashkilotlar bilan birgalikda, shuningdek tijorat tashkilotlari bilan ham hamkorlikni 
rivojlantiradi. Davlat ijtimoiy himoya tizimini samarali ta’minlash uchun vertikal va gorizontal yo‘nalishlarda 
davlat hamda nodavlat institutlar o‘rtasida hamkorlikni yo‘lga qo‘yishga alohida e’tibor qaratadi.

Vertikal hamkorlik doirasida davlat o‘zining ijtimoiy himoya dasturlarini amalga oshirishda markaziy 
vakolatli organlar orqali siyosatni izchil olib boradi. Bunga O‘zbekiston Respublikasi Prezidenti huzuridagi 
Ijtimoiy himoya milliy agentligi va uning tarkibiy bo‘linmalari o‘rtasida o‘zaro hamkorlikda amalga oshiriladigan 
chora-tadbirlarni misol keltirish mumkin.

M A V Z U G A  O I D  A D A B I Y O T L A R  S H A R H I
Ijtimoiy himoya tizimida shaffoflik va boshqaruv samaradorligini ta’minlash masalasida ko‘plab olimlar 

tomonidan turli ilmiy xulosalar ilgari surilgan. Jumladan, A. Bozio va B. Dormont tomonidan olib borilgan 
tadqiqotlarda ijtimoiy himoya tizimini boshqarishda shaffoflik va samaradorlik yo‘nalishlariga alohida e’tibor 
qaratilgan. Ularning maqolasida Fransiyada ijtimoiy himoya xizmatlari — pensiya, sog‘liqni saqlash va ijtimoiy 
ta’minot tizimlarining arxitekturasi, moliyalashtirilishi hamda faoliyat boshqaruvining o‘ziga xos jihatlari tahlil 
qilinadi. Moliyalashtirish manbalari sifatida jamg‘arish va soliq hisobidan amalga oshirish kabi yo‘nalishlar 
qayd etilgan. Tadqiqotchilar ijtimoiy himoya tizimida boshqaruvning murakkabligi fondlar o‘rtasidagi axborot 
almashinuvi va o‘zaro hamkorlikning yetarli emasligi bilan izohlanishini ta’kidlaydi. Ushbu holat moliyaviy 
barqarorlik, soliq tushumlari va ijtimoiy to‘lovlar bo‘yicha muammolar, shuningdek, korrupsiya xavflarining 
kuchayishiga sabab bo‘lishi mumkinligi haqida ogohlantiriladi [1].

G. Karsvel va G. D. Neve tomonidan amalga oshirilgan tadqiqotda aholini ijtimoiy xizmatlar paketi, xususan 
oziq-ovqat ta’minoti tizimidan foydalanishda raqamli texnologiyalarning qo‘llanishi o‘rganiladi. Mualliflar 
shaffoflik, mavjud muammolar, mediasiya va fuqarolik tajribasi kabi jihatlarni tahlil qilishga harakat qilgan. 
Ularning fikricha, yangilangan kartalar va raqamli ma’lumotlar tizimlari xizmatlarning aniqligini oshirishga 
xizmat qiladi. Bunda ijtimoiy yordam olayotgan shaxsning barcha ma’lumotlari aniq ko‘rinib turishi qayd etiladi. 
Biroq, identifikatsiya tizimidagi texnik xatoliklar tufayli yoshlar yoki chekka hududlardagi aholining ma’lumotlar 
bazasiga kirish imkoniyatlarida muayyan to‘siqlar yuzaga kelishi ham ko‘rsatib o‘tiladi. Shu bilan birga, 
mediasiya va fuqarolik tajribasining ahamiyati alohida ta’kidlanadi [2].

S. Spasova va hamkorlari tomonidan nashr etilgan maqolada Yevropa Ittifoqining 35 ta davlatida ijtimoiy 
himoya tizimidan foydalanish imkoniyatlari tahlil qilingan. Mazkur tadqiqot asosida quyidagi ilmiy xulosalar 
shakllantirilgan:

Ijtimoiy himoya tizimida fuqarolar uchun raqamli platformalarga kirish imkoniyatlari kengaygan, biroq 
raqamli savodxonligi past aholi guruhlari va imkoniyati cheklangan shaxslar undan foydalanishda qiynalmoqda.

Davlat xizmatlari haqida ma’lumot berishda shaffoflik oshgan, ammo ayrim hollarda ijtimoiy himoya 
haqidagi axborotlar eskirgan, til jihatidan murakkab yoki veb-saytlar muntazam yangilanmagan.

Ma’muriy jarayonlar soddalashgan bo‘lsa-da, ayrim aholi guruhlari uchun imkoniyatlar cheklanganligicha 
qolmoqda.

Monitoring va baholash yetarli darajada emasligi sababli soddalashtirish natijalarining samaradorligi to‘liq 
baholanmagan [3].

Fikrimizcha, aholini ijtimoiy himoya qilish tizimida shaffoflikni ta’minlash orqali boshqaruv samaradorligini 
oshirish muhim yo‘nalishlardan biri bo‘lib qolmoqda. Raqamli texnologiyalardan foydalanish axborot 
asimmetriyasining kamayishiga, xizmatlarning aniqligi va ishonchliligi ortishiga xizmat qiladi. Shu nuqtayi 
nazardan, biz amalga oshirgan so‘rovnoma asosida shaffoflik va boshqaruv samaradorligini shakllantiruvchi 
omillarni aniqlash hamda ularning ta’sir darajasini baholashga e’tibor qaratamiz.

T A D Q I Q O T  M E T O D O L O G I YA S I 
Tadqiqot jarayonida tahlil va sintez, induksiya va deduksiya, statistik guruhlash, ekspert baholash, ilmiy 

abstraksiyalash hamda boshqa usullardan keng foydalanildi.

T A H L I L  V A  N A T I J A L A R
O‘zbekistonning ijtimoiy himoya tizimida idoraviy hamkorlik asosiy o‘rin egallaydi. Mehnat va aholini ijtimoiy 

himoya qilish vazirligi, Moliya vazirligi hamda Mahalla va oilani qo‘llab-quvvatlash vazirligi o‘rtasidagi hamkorlik 
ushbu tizimning asosini tashkil etadi. Masalan, “Ijtimoiy himoya tizimini kuchaytirish” loyihasi doirasida mazkur 
idoralar Jahon banki bilan hamkorlikda kam ta’minlangan oilalarga nafaqa to‘lash mexanizmini takomillashtirgan.

O‘ziga xos jihati shundaki, mahalla tizimi — O‘zbekistonga xos ijtimoiy institut — ushbu hamkorlikda 
markaziy rol o‘ynaydi. Mahallalar aholining ehtiyojlarini aniqlash va yordamni taqsimlashda faol ishtirok etadi, 
bu esa tizimni mahalliy darajada yanada moslashuvchan qiladi. Biroq, idoralar o‘rtasidagi fragmentatsiya 
muammosi mavjud: ijtimoiy yordam va mehnat dasturlari turli idoralar tomonidan alohida boshqarilgani sababli, 
tizim samaradorligi pasaymoqda.

Xalqaro hamkorlik O‘zbekiston ijtimoiy himoya tizimining rivojlanishida muhim o‘rin tutadi. UNICEF, XMT 
va BMT Taraqqiyot dasturi tomonidan amalga oshirilgan “Ijtimoiy himoyani kuchaytirish bo‘yicha BMT qo‘shma 
dasturi” loyihasi doirasida tizimning institutsional bazasi mustahkamlangan. Ushbu loyiha 2020–2022-yillarda 
amalga oshirilib, milliy strategiyani ishlab chiqishga yordam bergan.

Raqamli transformatsiya ham institutsional hamkorlikning o‘ziga xos jihatlaridan biridir. “Yagona reyestr” 
tizimi UNICEF va Jahon banki yordami bilan joriy etilib, nafaqa to‘lovlarini avtomatlashtirish imkonini yaratgan. 
Xalqaro hamkorlik orqali O‘zbekiston nogironlar va kam ta’minlangan oilalar uchun integratsiyalashgan 
xizmatlarni rivojlantirmoqda. Masalan, Kolumbiya universiteti bilan hamkorlikda tashkil etilgan markaz mahalla 
asosidagi ijtimoiy xizmatlarni takomillashtirishga qaratilgan.

Raqamlashtirish — institutsional hamkorlikning zamonaviy bosqichi hisoblanadi. “Yagona ijtimoiy reyestr” 
tizimi idoralar o‘rtasidagi ma’lumot almashinuvini ta’minlab, yordamni manzilli qiladi. Ushbu tizim COVID-19 
pandemiyasi davrida kengaytirilgan bo‘lib, favqulodda vaziyatlarda hamkorlikni kuchaytirishga xizmat qilgan.

Innovatsion yondashuvlar, xususan ijtimoiy ishchilar uchun o‘quv dasturlari va monitoring tizimlari xalqaro 
sheriklar yordami bilan joriy etilmoqda. Bu hamkorlik tizimning moslashuvchanligini oshirib, aholining 55 foizini 
qamrab olish imkonini beradi (1-jadval).

1-jadval. Aholini ijtimoiy himoya qilish tizimida institutsional hamkorlikning asosiy yo‘nalishlari
Hamkorlik 
yo‘nalishi Asosiy ishtirokchilar Hamkorlik mazmuni Kutilayotgan natija

Idoraviy 
hamkorlik

Bandlik va mehnat munosabatlari 
vazirligi, Moliya vazirligi, Sog‘liqni 
saqlash vazirligi, Mahalla va oilani 
qo‘llab-quvvatlash vazirligi

Ijtimoiy yordam dasturlarini 
moliyalashtirish, monitoring 
qilish, ma’lumot almashinuvi

Resurslardan samarali 
foydalanish, manzillilikni 
ta’minlash

Xalqaro 
hamkorlik

BMT, UNICEF, Jahon banki, XMT, 
Yevropa Ittifoqi

Texnik yordam, grantlar, 
ilg‘or tajriba almashish, 
qo‘shma loyihalar

Innovatsion yondashuvlarni 
joriy etish, xalqaro 
standartlarga moslashuv

Nodavlat sektor 
bilan hamkorlik

NNTlar, jamoat birlashmalari, xayriya 
fondlari

Ijtimoiy himoya dasturlarini 
joylarda amalga oshirish, 
aholiga bevosita yordam 
ko‘rsatish

Jamiyatda birdamlikni 
kuchaytirish, manzillilikni 
oshirish

Raqamli 
hamkorlik

“Yagona ijtimoiy reyestr” axborot 
tizimi, E-himoya platformasi, Davlat 
statistika qo‘mitasi

Ma’lumotlar bazasini 
integratsiyalash, yordam 
olish shaffofligini ta’minlash

Samaradorlik, tezkorlik, 
korrupsiyaviy risklarni 
kamaytirish

Mahalla tizimi 
bilan hamkorlik

Mahalla fuqarolar yig‘inlari, xotin-
qizlar faollari, yoshlar yetakchilari

Aholining ehtiyojlarini 
aniqlash, manzilli yordamni 
taqsimlash

Mahalliy darajada aniqlik va 
nazoratning kuchayishi

Oʻzbekistonda aholini ijtimoiy himoya qilish tizimida institutsional hamkorlik turli darajadagi davlat organlari, 
xalqaro tashkilotlar, nodavlat sektor va mahalla institutlari oʻrtasidagi uzviy aloqalarga asoslanadi. Ushbu 
tizimda idoraviy hamkorlik muhim oʻrin tutadi, chunki u ijtimoiy yordam dasturlarini rejalashtirish, moliyalashtirish 
va ularning ijrosini nazorat qilish jarayonlarini uygʻunlashtiradi. Mehnat, sogʻliqni saqlash, moliya va mahalla 
sohalaridagi muvofiqlashtirilgan faoliyat natijasida resurslardan samarali foydalanish, yordamning manzilliligini 
taʼminlash hamda ijtimoiy xizmatlar sifatini oshirish imkoniyati yaratiladi.

Xalqaro tashkilotlar bilan hamkorlik esa tizimni global tajriba asosida modernizatsiya qilishga xizmat qiladi. 
BMT, Jahon banki, XMT va Yevropa Ittifoqi kabi tashkilotlar bilan qo‘shma loyihalar orqali ijtimoiy xizmatlar 
sifati oshirilmoqda, raqamli yechimlar joriy qilinmoqda va aholining himoyaga muhtoj qatlamlariga yo‘naltirilgan 
innovatsion mexanizmlar kengaymoqda.

Nodavlat tashkilotlar va jamoat birlashmalari bilan hamkorlik ijtimoiy barqarorlikni taʼminlashda alohida 
ahamiyat kasb etadi. Ular aholining ehtiyojlarini joylarda o‘rganish, bevosita yordam ko‘rsatish va jamiyatda 
birdamlikni mustahkamlashda muhim vosita sifatida ishtirok etadi.

Shuningdek, raqamli hamkorlik ijtimoiy himoya tizimining zamonaviy bosqichini belgilab beradi. “Yagona 
ijtimoiy reyestr” va “E-himoya” platformalari orqali maʼlumotlar integratsiyasi kuchayib, yordam ko‘rsatish 
jarayonlarida shaffoflik va tezkorlik taʼminlanmoqda. Mahalla tizimi esa ushbu jarayonning mahalliy darajadagi 
bog‘lovchi boʻg‘ini boʻlib, aholining real ehtiyojlarini aniqlashda va manzilli yordamni yetkazishda asosiy rol 
oʻynaydi.

X U L O S A  V A  T A K L I F L A R
Xulosa qilib aytganda, O‘zbekistonning aholini ijtimoiy himoya qilish tizimida institutsional hamkorlikning 

o‘ziga xos jihatlari idoraviy muvofiqlashtirish, xalqaro sheriklik va raqamli innovatsiyalarda namoyon bo‘ladi. 
Ushbu omillar tizimning samaradorligini oshiradi, biroq uni yanada takomillashtirish zarur.

O‘zbekiston Respublikasining aholini ijtimoiy himoya qilish tizimida institutsional hamkorlik tahlili shuni 
ko‘rsatadiki, tizim samaradorligi davlat organlari, xalqaro tashkilotlar, nodavlat tashkilotlar hamda mahalliy 
jamoalar o‘rtasidagi o‘zaro hamkorlik darajasiga bevosita bog‘liq. Tadqiqot davomida idoraviy, xalqaro va 
raqamli hamkorlikning o‘ziga xos jihatlari tahlil qilindi. O‘zbekistonga xos bo‘lgan mahalla tizimi ijtimoiy himoya 
dasturlarini mahalliy darajada moslashuvchan va manzilli qilishda muhim rol o‘ynaydi. Shu bilan birga, xalqaro 
tashkilotlar — xususan UNICEF, Jahon banki va BMT Taraqqiyot dasturi bilan hamkorlik tizimning institutsional 
bazasini mustahkamlashga xizmat qilmoqda.

Raqamlashtirish, xususan “Yagona ijtimoiy reyestr” tizimi orqali ma’lumot almashinuvini yaxshilash 
hamda yordamni avtomatlashtirish imkoniyatining yaratilishi tizim samaradorligini sezilarli darajada oshirgan. 
Biroq, tizimdagi fragmentatsiya, idoralar o‘rtasidagi muvofiqlashtirishning yetarli emasligi va resurslarning 
cheklanganligi kabi muammolar hali ham dolzarb bo‘lib qolmoqda.

Tahlil natijalari shuni ko‘rsatadiki, institutsional hamkorlikni kuchaytirish orqali qashshoqlik darajasini 
sezilarli darajada kamaytirish mumkin. Masalan, “Temir daftar”, “Ayollar daftari” va “Yoshlar daftari” dasturlari 
idoralararo hamkorlik asosida integratsiyalashgan bo‘lib, aholining ehtiyojmand qatlamlariga yordamni aniq 
va manzilli yo‘naltirish imkonini bergan. Xalqaro tajriba, jumladan Yevropa Ittifoqi mamlakatlarida joriy etilgan 
markazlashgan ijtimoiy himoya tizimlari, O‘zbekiston uchun amaliy va foydali namuna bo‘la oladi.

